
ਮਸਲਨ: ਮਿਸਾਲ ਵਜੋਂ

ਦਲੇਰ ਗਭਰੂ ਉਠੀਚੋ, ਮਸਲਨ ਤੁਸੀਂ, ਤੂੰ ਤੇ ਔਹ।

(ਦਲੇਰ ਗਭਰੂਓ ਉਠੋ, ਮਿਸਾਲ ਵਜੋਂ ਤੁਸੀਂ, ਤੂੰ ਤੇ ਉਹ) 

ਮਸਵਾਣੀ: ਦੁਆਤ

ਪਹਿਲੂੰ ਮਿੱਟੀ ਦੀਆਂ ਤੇ ਪਿਛੂੰ ਟੀਨ ਦੀਆਂ ਮਸਵਾਣੀਆਂ ਚਲ ਪਈਆਂ।

(ਪਹਿਲੋਂ ਮਿੱਟੀ ਦੀਆਂ ਤੇ ਮਗਰੋਂ ਟੀਨ ਦੀਆਂ ਦੁਆਤਾਂ ਚਲ ਪਈਆਂ) 

ਮਸਾ: ਕਾਲਾ ਤਿਣ/ਤਿਲ

ਮੂੰਹ ਬਧਾ ਹੋਇਆ ਹਾਈ ਪਰ ਨੱਕ ਤੇ ਮਸਾ ਡਿਸਦਾ ਪਿਆ ਹਾਈ।

(ਮੂੰਹ ਬੰਨ੍ਹਿਆ ਹੋਇਆ ਸੀ, ਪਰ ਨੱਕ ਤੇ ਕਾਲਾ ਤਿਲ ਦਿਸ ਰਿਹਾ ਸੀ) 

ਮਸਾਣ: ਸ਼ਮਸਾਨ

ਉਜਾੜ ਸੁੱਟੀ ਵਸਤੀ ਵਿਚ ਮਸਾਣਾਂ ਦੀ ਸੁੰਞ ਹੇ।

(ਉਜਾੜ ਦਿਤੀ ਬਸਤੀ ਵਿਚ ਸ਼ਮਸ਼ਾਨਾਂ ਵਾਲੀ ਸੁੰਨ ਹੈ) 

ਮਸਾਂ: ਔਖਾ ਹੋ ਕੇ

ਰਾਹ ਡਾਢਾ ਬਿਖੜਾ ਹਾਈ, ਮਸਾਂ ਅਪੜੇ ਹਾਂ। 

(ਰਾਹ ਬਿਖੜਾ ਸੀ, ਔਖੇ ਹੋ ਕੇ ਅਪੜੇ ਹਾਂ)

ਮਸੀ: ਜੁਰਾਬ

ਮਸੀਆਂ ਚੂੰ ਡਾਢਾ ਮੁਸ਼ਕ ਆਂਦਾ ਹੇ। ਧੋ ਡੇ।

(ਜੁਰਾਬਾਂ ਵਿਚੋਂ ਬੜਾ ਮੁਸ਼ਕ ਮਾਰਦਾ ਹੈ। ਧੋ ਦੇ) 

ਮਸਿਹੋਰਾ/ਮਾਸਿਹਸ: ਮਾਸੜ ਸਹੁਰਾ/ਮਾਸੀ ਸੱਸ

ਕਲ੍ਹ ਹੀ ਮਸਿਹੋਰਾ ਤੇ ਮਾਸਿਹਸ ਮਿਲ ਕੇ ਵੱਲੇ ਹਿਨ।

(ਮਾਸੜ ਸਹੁਰਾ ਤੇ ਮਾਸੀ ਸੱਸ ਕਲ੍ਹ ਹੀ ਮਿਲ ਕੇ ਮੁੜੇ ਹਨ) 

ਮਸੌਦਾ ਖਰੜਾ

ਕਿਤਾਬ ਦਾ ਮਸੌਦਾ ਤਿਆਰ ਹੇ।

(ਕਿਤਾਬ ਦਾ ਖਰੜਾ ਤਿਆਰ ਹੈ) 

ਮਹਾਸ਼ਾ: ਪਤਵੰਤਾ

ਗਵਾਂਢ ਵਿਚ ਹਿੱਕ ਮਹਾਸ਼ਾ ਪਰਵਾਰ ਰਾਂਧੈ।

(ਗੁਆਂਢ ਵਿਚ ਇੱਕ ਪਤਵੰਤਾ ਪਰਵਾਰ ਰਹਿੰਦਾ ਹੈ) 

ਮਹਾਜਨ: ਸ਼ਾਹ

ਬੈਂਕਾਂ ਦੇ ਪਸਾਰੇ ਤੇ ਮਹਾਜਨਾਂ ਦਾ ਕਾਰੋਬਾਰ ਮੰਦਾ ਥੀ ਗਿਐ।

(ਬੈਂਕਾਂ ਦੇ ਵਿਸਤਾਰ ਨਾਲ ਸ਼ਾਹਾਂ ਦਾ ਧੰਧਾ ਮੰਦਾ ਪੈ ਗਿਆ ਹੈ) 

ਮਹਾਂਪ੍ਰਸ਼ਾਦ: ਮਾਸ ਦਾ ਪਕਵਾਨ

ਐਂਤ ਦੇ ਐਂਤ ਸਾਡੇ ਘਰ ਮਹਾਂ ਪ੍ਰਸ਼ਾਦ ਬਣਦਾ ਹੇ। 

(ਐਤ ਦੇ ਐਤ ਸਾਡੇ ਘਰ ਮਾਸ ਦਾ ਪਕਵਾਨ ਪਕਦਾ ਹੈ)

ਮਹਿਤਾ: ਲਿਖਤਕਾਰ

ਪਿੰਡ ਇਚ ਹਿੱਕ ਡੁ ਪੜ੍ਹੇ ਹਿਨ ਤੇ ਮਹਿਤਾ ਕਰਮ ਊਹੇ ਕਰੀਂਦੇਨ। 

(ਪਿੰਡ ਵਿਚ ਇਕ ਦੋ ਪੜ੍ਹੇ ਹਨ ਤੇ ਲਿਖਤਕਾਰੀ ਉਹੀ ਕਰਦੇ ਹਨ)

